ЎЗБЕКИСТОН  РЕСПУБЛИКАСИ  НОМИДАН

Ҳ У К М 

2024 йил сентябрь ойининг 16-куни Тошкент шаҳар жиноят ишлари бўйича Яшнобод туман суди, Яшнобод тумани ИИО ФМБ 2-сонли ИИБ биносида сайёр очиқ суд мажлисида, суд раиси раислигида, судья ёрдамчиси котиблигида, томонлардан Тошкент шаҳар Яшнобод туман прокурорининг ўринбосари судланувчи ҳамда унинг ҳимоячиси адвокат иштирокида, оид 1-1009-2401/-сонли жиноят иши кўриб чиқилди, иш ҳужжатларига кўра:

2005 йил 24 март кунида Қашқадарё вилоятида туғилган, миллати ўзбек, Ўзбекистон фуқароси, маълумоти ўрта, бўйдоқ, муқаддам судланмаган, ёлланма ишчи, Қашқадарё вилояти, Косон тумани, Мулали МФЙ, Қорабайир кўчаси, 41-уйда яшовчи, иш бўйича “муносиб хулқ-атворда бўлиш ҳақида тилхат” тарзидаги эҳтиёт чораси қўлланилган, айблов хулосаси нусхасини ўз вақтида олган, 

Ўзбекистон Республикаси ЖКнинг 169-моддаси 2-қисми “г” банди билан айбланган.

Суд судланувчи ва гувоҳнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И :

Судланувчи ўзганинг мол-мулкини яширин равишда 
талон-торож қилиш мақсадида, 2024 йил 30 май куни соат 14:00да Тошкент шаҳар, Яшнобод тумани, Жарбоши МФЙда жойлашган қурилиши битмаган Олимпия шаҳарчаси, 1-блок, 8-бино 2-хонага ғайриқонуний равишда кириб, ушбу хонада бўлган Лию Йин Йинга тегишли бўлган қиймати 300 АҚШ (30.05.2024 йил ҳолатига 1 АҚШ долларининг сўмга нисбатан қиймати 12.640 сўм 87 тийин; 300=3.792.261 сўм) долларлик, қора рангли “Ipxone X” русумли телефон аппаратини, Янг Юнг Сонгга тегишли бўлган 200.000 сўм, Му Ши Гога тегишли бўлган 150.000 сўм, Ли Қингга тегишли бўлган 190.000 сўм ва 37 Хитой Юванини ўғирлаб олиб, ҳодиса содир бўлган жойдан яширинган. 

Судланувчи суд мажлисида айбига тўлиқ иқрор бўлиб, у 2024 йил май ойи бошларида Тошкент шаҳар, Яшнобод тумани, 
Янги Ўзбекистон боғи яқинидаги Олимпия шаҳарчасини қурилишида ёлланма ишчи сифатида иш бошлаганлигини, 2024 йил 30 май куни у Юнусобод туманида бир оз ароқ маҳсулотини ичиб, шу куни соат 14:00да иш жойига, яъни Олимпия шаҳарчасини қурилишига келиб, нарса ва буюмларини йиғиштирганлигини, сўнгра маст бўлганлиги сабабли ўзи билмаган ҳолда ушбу қурилиш объектини 1-блок, 8-бино 2-хонага деразаси орқали кириб, у ердан бир дона қора рангли “Ipxone X” русумли телефон аппаратини ва тахминан 700.000 сўм миқдоридаги пулларни олиб, ҳодиса содир бўлган жойдан кетиб қолганлигини, алкоголли маҳсулотларини сархушлиги тарқалганидан кейин, у ўғрилик жиноятини содир қилганлигини билиб, эртаси куни 2024 йил 31 май куни соат 6:00ларда  Олимпия шаҳарчасини қурилишига бориб, ўғирлаган нарсаларини қайтариб бермоқчи бўлганида, у ердаги қоровул унинг ўғирлиги юзасидан ИИО ходимларига хабар берилганлигини айтганидан сўнг, ўзи ИИО ходимларини воқеа жойига чақириб, бир кун олдин ўғирлаб олган телефон аппарати ва пулларни қайтариб берганлигини, ҳозирда содир қилган жиноятидан чин кўнгилдан пушаймонлигини, жинояти натижасида етказилган моддий зарарлар тўлиқ қопланганлигини инобатга олиб, енгиллик беришни сўраб, кўрсатув берди.

Гувоҳ суд мажлисида, у Тошкент шаҳар Яшнобод тумани 1-сонли ИИБ ЖҚБ тезкор вакили лавозимида ишлашини, 2024 йил 30 май куни Яшнобод тумани ИИО ФМБ навбатчилик қисмига тушган хабарга асосан Тошкент шаҳар, Яшнобод тумани, Жарбоши МФЙда жойлашган қурилиши битмаган Олимпия шаҳарчасига борганлигини, у ерга борганида 1-блок, 8-бино 2-хонанинг ойнаси орқали хона ичига кирилиб, у ерда бўлган Лию Йин Йинга тегишли қиймати 300 АҚШ долларлик, қора рангли “Ipxone X” русумли телефон аппарати, Янг Юнг Сонгга тегишли 200.000 сўм, Му Ши Гога тегишли 150.000 сўм, Ли Қингга тегишли 190.000 сўм ва 37 Хитой Ювани ўғирланганлиги юзасидан таржимон орқали жабрланувчилардан аризаларни олиб, бу ҳақда билдирги орқали ҳамкасби Д.Камалов билан биргаликда тегишли ҳужжатларни расмийлаштирганлигини, эртаси куни 2024 йил 31 май куни бир киши кейинчалик билган С.Шерқулов телефон қилиб, 2024 йил 30 май куни Олимпия шаҳарчасида ўғрилик жиноятини содир этганлигини, ҳозирда ўғирлаган телефон аппаратини ва пулларни ҳодиса содир бўлган жойга олиб келганлигини айтганлигини, шундан сўнг, воқеа жойига етиб бориб, холислар иштирокида С.Шерқуловдан бир дона уяли телефон аппарати, сўм пуллар ва Хитой Юванини олиб, бу ҳақда тегишли ҳужжатларни расмийлаштириб, ушбу ҳужжатларни тергов бўлимига топширганлиги ҳақида кўрсатув берди.
Юқоридагилардан ташқари, судланувчи айби: жабрланувчиларни аризалари, тушунтириш хатлари, далилий ашёни олиш баённомаси, ҳодиса содир бўлган жойни кўздан кечириш баённомаси ҳамда унга илова қилинган фотожадвал, гумон қилинувчини кўрсатувларини ҳодиса содир бўлган жойда текшириш баённомаси ҳамда унга илова қилинган фотожадвал, шунингдек, иш бўйича тўпланган бошқа объектив далиллар билан тўлиқ тасдиғини топди.

Суд, дастлабки тергов органи томонидан судланувчи ўғрилик, яъни бошқа хонага ғайриқонуний равишда кириб, ўзганинг мол-мулкини яширин равишда талон-торож қилишда ифодаланган жиноий ҳаракати Ўзбекистон Республикаси ЖК 169-моддаси 2-қисми “г” банди билан тўғри квалификация қилинган деб ҳисоблайди.

Ўзбекистон Республикаси Олий суди Пленумининг 2006 йил 
3 февраль кунги “Судлар томонидан жиноят учун жазо тайинлаш амалиёти тўғрисида”ги 1-сонли Қарорнинг 3-бандига кўра, Жиноят Кодексининг 
8,54-моддалари мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги кўрсатилган.

Суд, юқоридаги қонун ва раҳбарий кўрсатмага амал қилиб, судланувчи жазо тури ва миқдорини тайинлашда, шахсини муқаддам судланмаганлигини, айбига тўлиқ иқрорлик билдириб, қилмишидан чин кўнгилдан пушаймонлигини, жабрланувчиларга етказилган моддий зарарлар тўлиқ қопланганлигини эътиборга олиб, у айбли деб топилаётган модда санкциясида назарда тутилган ахлоқ тузатиш ишлари жазосини тайинлашни лозим деб ҳисоблайди.

Суд, шунингдек, дастлабки тергов даврида жабрланувчилар: Лию Йин Йин, Янг Юнг Сонг, Му Ши Го ва Ли Қингга етказилган моддий зарарлар тўлиқ қопланганлигини эътиборга олишни лозим топади. 

Ўзбекистон Республикаси ЖПКнинг 454-455, 457, 462-463, 466-468, 472-473-моддалари талабларига риоя қилиб, суд

Ҳ У К М     Қ И Л А Д И:

Судланувчи Ўзбекистон Республикаси ЖКнинг 169-моддаси 2-қисми “г” бандида назарда тутилган жиноятни содир этганликда айбли деб топилсин.

Ўзбекистон Республикаси ЖКнинг 169-моддаси 
2-қисми “г” банди билан иш ҳақининг 20 фоизини давлат даромади ҳисобига ушлаб қолган ҳолда 2 (икки) йил ахлоқ тузатиш ишлари жазоси тайинлансин.

Ахлоқ тузатиш ишлари жазосини мазкур жазо ижросини назорат қилувчи органлар белгилаб берадиган бошқа жойларда ўташи белгиланиб, ушбу жазони ўташни назорати Қашқадарё вилояти Косон тумани 
ИИО ФМБга юклатилсин.

Ахлоқ тузатиш ишлари жазоси маҳкум ишга жойлашган кундан бошлаб ҳисоблансин.

Ўзбекистон Республикаси ЖК 46-моддаси 4-қисмига асосан, агар шахс суд томонидан тайинланган ахлоқ тузатиш ишлари муддатининг жами ўттиз кундан кўпроғини ўташдан узрли сабабларсиз бўйин товласа ёки Ўзбекистон Республикасидан ташқарига чиқиб кетса, суд ахлоқ тузатиш ишларининг ўталмаган муддатини худди шу муддатга озодликни чеклаш ёки озодликдан маҳрум қилиш тариқасидаги жазо билан алмаштириши мумкинлиги, жазони ўташдан бўйин товланган вақт жазонинг ўталган муддатига қўшиб ҳисобланмаслиги тушунтирилсин. 

Ҳукм қонуний кучга киргандан сўнг, нисбатан танланган “муносиб хулқ-атворда бўлиш тўғрисида тилхат” тарзидаги эҳтиёт чораси бекор қилинсин.

Ҳукмдан норози тарафлар ҳукм эълон қилинган кундан бошлаб, судланувчи эса ҳукм нусхасини олган кундан бошлаб ўн сутка ичида Тошкент шаҳар судининг жиноят ишлари бўйича судлов ҳайъатига апелляция тартибида, ҳукм қонуний кучга киргандан сўнг кассация тартибида шикоят қилишга ва протест билдиришга ҳақлидирлар.

Раислик қилувчи:





   (имзо)          

Ҳукм нусхаси аслига тўғри:

